
Тапанімічная прастора Брэстчыны  
ў навуковых даследаваннях

Леванцэвіч Л.В., Якóбóк Н.Р.
Установа адукацыі “Брэсцкі дзяржаўны ўніверсітэт імя А.С. Пушкіна”, Брэст

Артыкул прысвечаны аналізу стану даследавання тапанімічнай прасторы Брэсцкай вобласці. Большая частка 
анамастычнай лексікі складаецца са слоў з нацыянальна-культурнай семантыкай. Менавіта таму гэтыя адзінкі 
ўяўляюць цікавасць не толькі як сродак зносін, але яшчэ і як крыніца шматлікіх і разнастайных ведаў пра на-
цыянальную гісторыю і культуру. Надзённым з’яўляецца пытанне вывучэння (збірання і аналізу) анамастычнага 
матэрыялу Брэстчыны. Перш чым рухацца далей, важна ўлічыць тое, што ўжо зроблена, дасягнута, бо ніводная 
навука не можа паспяхова развівацца без асэнсавання сваёй гісторыі. 

Мэта артыкула – агляд і аналіз прац па тапаніміі Брэстчыны.
Матэрыял і метады. Матэрыялам для аналізу абраны лексікалагічныя працы па тапаніміі Брэстчыны. Асноў-

ныя метады – апісальны з элементамі бібліяграфічнага, тыпалагічны.
Вынікі і іх абмеркаванне. Даследчыкі анамастыкі Брэстчыны ўвялі ў навуковы ўжытак значную колькасць та-

панімічнага (у тым ліку мікратапанімічнага) матэрыялу. Асноўнымі задачамі навуковых даследаванняў з’яўляліся і 
з’яўляюцца збор, сістэматызацыя і этымалагізацыя тапанімічнага матэрыялу па ўсіх рэгіёнах Брэстчыны.

Заключэнне. На сучасным этапе працягваюць вывучацца і дапаўняюцца новым матэрыялам набыткі папярэдніх 
часоў беларускай анамастычнай школы. Беларуская тапаніміка ў прыватнасці, як і анамастыка ў цэлым, выходзі-
ць на лінгвакультуралагічны ўзровень аналізу анамастычнага матэрыялу. На сённяшні дзень зусім не даследаванымі 
застаюцца такія анамастычныя адзінкі Брэстчыны, як касмонімы і астронімы (назвы зон касмічнай прасторы, 
галактык, сузор’яў), хранонімы (назвы адрэзкаў часу), тэонімы (імёны багоў і міфалагічных істот), агіёнімы (імёны 
святых), заонімы (мянушкі жывёл) някронімы (назвы могілак); мала вывучаны агаронімы (назвы плошчаў, рынкаў), 
харонімы (назвы раёнаў горада), айкадамонімы (назвы будынкаў), эклезіёнімы (назвы месцаў правядзення рэлігійных 
абрадаў), эргонімы (назвы дзелавых аб’яднанняў людзей, прадпрыемстваў). 

Ключавыя словы: айконімы, анамастыка, мікратапонімы, тапонімы, Брэстчына.

Brest Region Toponymic Space  
in the Scientific Research

 The article analyzes how the toponymic space of Brest region is studied. The majority of onomastic vocabulary consists 
of words of national cultural meaning. That is why these units are very interesting not only as the means of communication 
but also as the source of different and numerous knowledge about national culture and history. The problem of studying 
(collecting and analyzing) the onomastic material of Brest region is an urgent question. Before moving further it is important 
to consider the work that has been done until that time. No science can develop successfully without studying its history.  
The goal of the article is to observe and analyze the works on toponyms of Brest region.

Materials and methods. The materials for analysis are the works on toponymy of Brest region that are taken from 
lexicographical research. The main research methods are descriptive with the elements of biography and typological.

Findings and their discussion. The researchers of Brest onomastic have introduced into the sphere of research the large 
number of  toponymic material (including microtoponymy). The main task of scientific research is collection, systematization 
and etymologization of  toponymic material in all districts of Brest region.

Conclusion. At the present stage the accumulated materials of the Belarusian onomastic school are being complemented. 
Belarusian toponymy in particular as well as onomastics in general has come to linguoculturological level of studying  
of onomastic material. Today such branches of Brest onomastics as cosmonyms and astronyms (the names of outer space 
zones, galaxies and constellations) chrononyms (names of time intervals), theonyms (names of gods and mythological 
creatures), agionyms (names of saints), zoonyms (nicknames of animals), necronims (names of cemeteries) are not studied at 
all. Agrononyms (names of squares and markets), khoronyms (names of city districts), oikodomonyms (names of buildings), 
ecclesionyms (places of religious rites), ergonyms (names of business associations of people, enterprises) are little studied.

Key words: оikonyms, onomastic, microtoponyms, тoponyms of Brest region. 

Агульнавядома: гістарычная перспекты-
ва, будучыня нацыі і народа непасрэд-
на залежыць ад здольнасці этнасу не 

толькі захаваць, але яшчэ асэнсаваць і ўключыць 
у жыццёвую практыку сённяшняга і наступна-
га пакаленняў духоўныя і матэрыяльныя зда-
быткі мінулага. Выключна важная роля ў гэтым  
працэсе належыць гістарычнай памяці, якая без 
перабольшання з’яўляецца вызначальнай рысай 
цывілізаванасці народа, выяўляе адметнасць яго 
нацыянальнага аблічча.

Беларусы разам з іншымі еўрапейскімі наро-
дамі спрадвеку мелі багатую культурна-гістарыч-
ную і моўную спадчыну, аднак не заўсёды яе бе-
раглі. Вяртанне і захаванне многіх гістарычных 
каштоўнасцей зараз з’яўляецца адной з галоўных 
задач грамадства. Анамастычныя адзінкі належа-
ць да той часткі мовы беларускага народа, якая 
адрознівае яго ад астатніх славянскіх народаў, 
тым самым выяўляючы самабытнасць, непасрэд-
насць мовы беларусаў. Тым больш, што народ 
ніколі не называў аб’екты, што знаходзяцца на-
вокал, выпадкова. Тапонімы ўзнікаюць у пэўных 
гістарычных умовах і адлюстроўваюць розныя 
бакі жыцця і дзейнасці чалавека. “…анімічныя 
адзінкі – у гісторыі, а гісторыя – у анімічных  
адзінках”, – сцвярджае даследчыца Г.М. Мезенка. 
Уласныя назвы захоўваюць каштоўныя звесткі 
пра гісторыю роднага краю,  яго сівую старажыт-
насць і нядаўняе мінулае. Гэта неад’емная частка 
нашай мовы ў цэлым. Таму збор анамастычнага 
матэрыялу, яго вывучэнне і лексікаграфічнае апі-
санне па-ранейшаму застаецца  адной з актуаль-
ных і навукова важных задач.

Вывучэнне асаблівасцей мовы гаворак Брэ-
сцка-Пінскага Палесся пачалося яшчэ ў ХІХ ст.        
і працягваецца па сённяшні дзень. Даследаванне 
вядзецца па розных напрамках: ад слоўнікавых 
падборак да тэарэтычнага асэнсавання моўных 
з’яў. У асноўным гэта асобныя артыкулы, якія 
змяшчаюць матэрыял па анамастыцы, лексіцы, 
фанетыцы. У нешматлікіх працах закранаюцца 
пытанні па дыялектнай марфалогіі, этналінгві-
стыцы. Апублікаваны лінгвагеаграфічныя  рэгія-
нальныя атласы гаворак Бярозаўскага, Івацэвіцка-
га і Пружанскага раёнаў. У апошнім дзесяцігоддзі 
ХХ ст. – на пачатку ХХІ ст. пачалі з’яўляцца ар-
тыкулы па дыялектнай фразеалогіі. Агляд прац па 
народнай анамастыцы Брэсцка-Пінскага Палесся 
праведзены на пачатку ХХ ст. у артыкуле “Крыні-
цазнаўства даследаванняў анамастыкі мовы Брэ-
сцка-Пінскага Палесся” (Л.В. Леванцэвіч).

Мэта артыкула – агляд і аналіз прац па та-
паніміі Брэстчыны.

Матэрыял і метады. Матэрыялам для аналізу 
абраны лексікалагічныя працы па тапаніміі Брэ-
стчыны. Асноўныя метады – апісальны з элемен-
тамі бібліяграфічнага, тыпалагічны.

Вынікі і іх абмеркаванне. У ХІХ ст. зборам 
тапанімічнага матэрыялу на Беларусі, у тым ліку 
на Палессі, займаўся этнограф, географ, архео-
лаг, фалькларыст, тапаніміст З. Даленга-Хада-
коўскі (1784–1825). Ён лічыў, што пры пісьмо-
вай фіксацыі неабходна перадаваць назвы так, 
як іх вымаўляюць карэнныя жыхары. Даследчык 
прапанаваў заняцца зборам геаграфічных на-
зваў (урочышчаў, малых і вялікіх рэк, гарадоў 
і паселішчаў). Ён склаў карту назваў вядомых 
яму  гарадзішчаў і старажытных урочышчаў, аса-
блівую ўвагу звярнуў на назвы населеных пун-
ктаў, якія паходзяць ад найменняў язычніцкіх бо-
стваў,  даказваў паходжанне некаторых гарадоў і 
рэк ад такіх найменняў (Лада, Лель), а таксама 
старажытны характар паходжання, звярнуў ува-
гу на распаўсюджанне гідронімаў і тапонімаў з 
назвай Дунай (Д.-Ходаковский.  Материалы к 
«Сравнительному словарю географических на-
званий славянских городищ», 1820–1823).  

У пасляваенны перыяд у сваіх працах  
В.А. Жучкевіч [1, 2], разглядаючы пытанні тапаніміі 
Беларусі, прыводзіць матэрыял з Брэстчыны. 

Даследаванне “Мікратапанімія Беларусі” 
[3] уключае назвы ўрочышчаў  Гродзеншчыны,  
Брэстчыны і Міншчыны. Загаловачнае слова су-
праваджаецца граматычнымі паметамі, указваец-
ца від (лес, балота, поле) і значэнне мікратапоніма. 

Значнае месца ў тапаніміі Брэстчыны займала 
праца Я.Н. Рапановіча “Слоўнік назваў населе-
ных пунктаў Брэсцкай вобласці” [4]. Слоўнік ахо-
плівае назвы ўсіх населеных пунктаў Брэстчыны, 
у тым ліку ўласныя назвы вёсак, што зніклі па 
прычыне далучэння да гарадоў і пасёлкаў, перай-
менавання, сселення, знішчэння ў гады вайны.

У 2010 г. выйшла новая праца такога тыпу –  
“Назвы населеных пунктаў Рэспублікі Беларусь: 
Брэсцкая вобласць” [5]. Сярод аўтараў – вы-
кладчыкі Брэсцкага дзяржаўнага ўніверсітэта  
(В.М. Емельяновіч, З.М. Заіка, Н.Р. Якубук). У 
выданні айконімы падаюцца на беларускай мове 
кірыліцай і лацінкай, а таксама на рускай мове. 
Беларускамоўная частка даведніка ўключае нарма-
тыўныя найменні з націскамі, граматычнымі паме-
тамі і парадыгмамі скланення, варыянты рэестра-
вых найменняў, у працы прыводзяцца ў тым ліку 
страчаныя айконімы.                         

Асобныя звесткі пра тапанімію Брэстчыны 
можна знайсці ў кнігах І.Я. Яшкіна, В.В. Шура,  
В.П. Лемцюговай, А.М. Мезенка, М.Л. Лыча, 
А.Ф. Рогалева, М.В. Бірылы і інш.

Вывучэнню анамастыкі Брэстчыны прысве-
чаны тры кандыдацкія дысертацыі. В.М. Еме-
льяновіч у сваёй працы “Микротопонимия севе-
ро-западной части Брестской области” даследуе 
мікратапонімы. Дысертацыя Н.Р. Якубук “Ай-
канімія і гідранімія Пабужжа. Праблемы ўзае-
мадзеяння” ўключае тэарэтычнае даследаванне 

айконімаў і гідронімаў Брэстчыны. Айканімія 
і мікратапанімія беларускай часткі Заходня-
га Палесся паслужыла аб’ектам даследавання                            
Т.М. Аліферчык у дысертацыйнай рабоце “Та-
панімія Заходняга Палесся ў этналінгвістычным 
аспекце”. Тапанімічная прастора Брэсцкай воб-
ласці і надалей застаецца аб’ектам навуковых ін-
тарэсаў названых мовазнаўцаў.

На сённяшні дзень з усіх відаў тапонімаў 
найбольш даследаванай з’яўляецца айканімія 
Брэстчыны. Айканімікон Баранавіцкага, Жабін-
каўскага (разам з В.М. Андрасюк), Камянецкага, 
Кобрынскага, Лунінецкага, Маларыцкага, Пін-
скага, Столінскага (разам з С.С. Клундук) раё-
наў  вывучаўся і вывучаецца Н.Р. Якубук [Назвы 
артыкулаў і бібліяграфічныя дадзеныя тут і да-
лей глядзі ў дадатку “Крыніцазнаўства тапаніміі 
Брэстчыны”], Пружанскага і Брэсцкага райнаў – 
В.М. Емельяновіч. У публікацыях названых аўта-
раў даецца лексіка-семантычная характарыстыка 
айконімаўтваральных асноў, лексічных рэсурсаў, 
якія паслужылі матывавальнай базай для фар-
міравання ўласных назваў паселішчаў. Аўтарамі 
адзначаецца, што айконімы любой тэрыторыі 
ў абсалютнай сваёй большасці індывідуальныя 
і непаўторныя, што найперш праяўляецца ў іх 
семантыцы, аднак  у кожным з рэгіёнаў вылу-
чаюцца наступныя лексіка-семантычныя групы: 
айконімы апелятыўнага паходжання, айконімы 
антрапанімічнага паходжання, адтапанімічныя 
айконімы. 

Афiцыйныя назвы населеных пунктаў Ко-
брынскага раёна i iх мясцовыя тапанiмiчныя ва-
рыянты разглядаюцца ў артыкулах С.А. Сянкевіч 
і В.І. Сянкевіч. Лінгвакраязнаўчы змест языч-
ніцкай (культавай) айканіміі Палесся выяўлены  
Л.В. Леванцэвіч. М.М. Аляхновічам і Л.В. Ле-
ванцэвіч распрацаваны тапанімічныя карты 
Брэстчыны: закартаграфаваны тапонімы з кам-
панентамі,  што характарызуюць прыродна-геа-
графічныя асаблівасці мясцовасці, велічыню па-
сяленняў, якія звязаны з язычніцкімі боствамі  і 
якія паходзяць ад этнонімаў. В.У. Міцкевіч дасле-
даваў айканімію Пінскага павета XVI стагоддзя. 
Падрыхтаваны слоўнікі па айканіміі Століншчы-
ны (аўтар З.М. Заіка) і Бярозаўшчыны (аўтар  
Г.М. Пыж’янава). 

Зусім не даследаванай пакуль застаецца ай-
канімія Ганцавіцкага, Драгічынскага, Іванаўска-
га, Івацэвіцкага, Ляхавіцкага раёнаў. 

Першая манаграфія па тапаніміцы Брэстчы-
ны падрыхтавана Т.М. Аліферчык (“Тапанімія 
Заходняга Палесся: этналінгвістычны аспект”, 
2013). У працы выяўлена культурна маркіраваная 
інфармацыя ў заходнепалескай тапаніміі; пра-
ведзена вывучэнне тапаніміі ў межах карэляцыі 
мова : духоўная культура народа, зроблена спро-
ба высветліць матывацыю тапонімаў і вызначыць 

прасторавыя параметры – лакалізацыю і канфігу-
рацыю аб’ектаў у прасторы. У даследаванні ўпер-
шыню аналізуюцца заходнепалескія айконімы і 
мікратапонімы ў этналінгвістычным асвятленні. 
Аўтарам праведзены аналіз айконімаў і мікрата-
понімаў з культурнай інфармацыяй, вызначаны іх 
матывацыя і матывавальная аснова, прааналіза-
ваны віды рэпрэзентацыі семантычных апазіцый 
свой – чужы і верх – ніз у тапаніміі, выяўлены 
асаблівасці арганізацыі прасторавых адносін па 
вертыкалі.

Гідранімія Пабужжа вывучаецца Н.Р. Якубук у 
структурна-словаўтваральных і лексіка-семантыч-
ных адносінах. Выяўлена, што абсалютная боль-
шасць афіксальных айконімаў адзначанага рэгіёна 
ўтворана пры дапамозе суфіксаў. У адпаведнасці 
са значэннем утваральнай асновы вылучаецца дзве 
асноўныя лексіка-семантычныя групы гідронімаў: 
апелятыўнага і анамастычнага паходжання. Струк-
турна-семантычную характарыстыку гідронімаў 
Бярозаўскага раёна праводзіць Л.В. Леванцэвіч 
(аналізуецца этымалогія азёр і рэк рэгіёна). 

Вывучэнню мікратапаніміі Брэстчыны 
прысвечаны артыкулы В.М. Емельяновіч і  
Н.Р. Якубук. В.М. Емельяновіч аналізуюцца ас-
ноўныя словаўтваральныя тыпы мікратапонімаў, 
структурныя тыпы мікратапонімаў-назоўнікаў, 
мікратапонімы ў форме прыметніка, даследуюц-
ца асаблівасці ўтварэння мікратапонімаў адан-
трапанімічнага і адапелятыўнага паходжання (ад 
геаграфічных тэрмінаў і ад земляробчай лексікі), 
асаблівасці ўтварэння мікратапонімаў паўноч-
на-заходняй часткі Брэстчыны ў параўнанні з 
мікратапаніміяй іншых тэрыторый. Н.Р. Якубук 
займаецца вывучэннем семантычных и струк-
турных адметнасцей мікратапаніміі Пабуж-
жа. Артыкулы па мікратапаніміі апублікаваны  
Л.В. Леванцэвіч, М.Р. Гарбачыкам, Н.І. Васілюк, 
З.М. Заікай, Н.І. Кацюрубай, М.А. Дарошка,  
Н. Міснік.  Назвы ўрочышчаў асобных вёсак  
Брэстчыны даследавалі С.С. Клундук,  
Т.А. Кісель, В.Б. Пераход, Н.Р. Якубук. 

Адзінкавыя артыкулы прысвечаны структур-
ным і семантычным асаблівасцям урбананіміі  
Брэста (Л.А. Гадуйка,  Н.П. Галімава, Н.Р. Яку-
бук), Баранавіч (Н.Р. Якубук),  Пінска  (Л.А. Га-
дуйка, М. Фамелец). Як частку анамастычнай 
прасторы горада і як рэпрэзентанты кодаў куль-
туры эргаўрбонімы  г. Брэста вывучаюць Л.А. Га-
дуйка і В.А. Караба.

Тапанімія Брэстычны даследуецца ў межах 
выканання заданняў Дзяржаўнай праграмы наву-
ковых даследаванняў на 2016–2020 гады. Выклад-
чыкамі ўстановы адукацыі “Брэсцкі дзяржаўны 
ўніверсітэт імя А.С. Пушкіна” выконваюцца на-
ступныя фінансуемыя НДП: “Ономастикон Бре-
стчины: прагматонимия и эргонимия” (наву-
ковы кіраўнік – В.Б. Пераход), “Лінгвістычнае 

краязнаўства Брэстчыны: узаемадзеянне мовы і 
культуры” (навуковы кіраўнік – Л.В. Леванцэвіч). 
Падчас працы над гадавым этапам “Анамастыч-
ная лексіка: нацыянальна-культурны кампанент” 
(2017 г.) праводзіўся збор і аналіз мікратапоні-
маў, якія захоўваюць нацыянальна-культурную 
семантыку. 

Заключэнне. На сучасным этапе працягваю-
ць вывучацца і дапаўняюцца новым матэрыялам 
набыткі папярэдніх часоў беларускай анамастыч-
най школы. Беларуская тапаніміка ў прыватнасці, 
як і анамастыка ў цэлым, выходзіць на лінгва-
культуралагічны ўзровень аналізу анамастычнага 
матэрыялу. На сённяшні дзень зусім не даследа-
ванымі застаюцца такія анамастычныя адзінкі 
Брэстчыны, як касмонімы і астронімы (назвы зон 
касмічнай прасторы, галактык, сузор’яў), хра-
нонімы (назвы адрэзкаў часу), тэонімы (імёны 
багоў і міфалагічных істот), агіёнімы (імёны свя-
тых), заонімы (мянушкі жывёл) някронімы (на-
звы могілак); мала вывучаны агаронімы (назвы 
плошчаў, рынкаў), харонімы (назвы раёнаў гора-
да), айкадамонімы (назвы будынкаў), эклезіёнімы 
(назвы месцаў правядзення рэлігійных абрадаў), 
эргонімы (назвы дзелавых аб’яднанняў людзей, 
прадпрыемстваў). 

